
 

 
 
Recomendación polo retraso na cita de revisión no servizo de neuroloxía 
 
 

 
 

Santiago de Compostela, 21 de xullo de 2025 
 

Sr. conselleiro: 

Nesta institución iniciouse expediente de queixa como consecuencia do escrito dun cidadán 
referente ao retraso na cita de revisión no servizo de neuroloxía. 

ANTECEDENTES 

No seu escrito, esencialmente, indicaba que: 

Pasamos consulta e a neuróloga, ese 9 de outubro de 2024, pide outra consulta en 6 meses, 
e dicir sobre 9 de abril do 2025, actualmente estamos a 16 de maio e dicir un mes e unha 
semana mais tarde da fecha que tiña que ser consultada miña nai e a día de hoxe, nin 
sequera temos unha cita, feito polo que antepoño esta reclamación.  

Miña nai pónselle un tratamento para revisar en 6 meses y agora mesmo non sabemos se 
habería que cambiar ese tratamento, modificalo, cambialo por que non dispoñemos desa 
revisión médica, actualmente dado a gravidade da enfermidade temos tamén un proceso 
de tramitación unha dependencia e discapacidade polo avance da enfermidade. 

A queixa foi admitida a trámite e requirimos informe desa administración sobre as cuestións 
promovidas polo interesado. Acusamos recibo do seu informe, no que consta o seguinte: 

A paciente foi atendida extramuros e acudiu á consulta no servizo de Neuroloxía do 
Complexo Hospitalario Universitario de Pontevedra, o día 9 de outubro de 2024, onde se 
confirmou o diagnóstico e administróuselle o mesmo tratamento previsto polo médico do 
centro privado. 

Ese mesmo día, realizóuselle un informe para solicitar o recoñecemento da situación da 
dependencia e discapacidade que solicitou a paciente. 

No momento actual existe unha demora para a atención neste servizo, que neste caso é 
aproximadamente de dous meses polo que a paciente será citada segundo as axendas e os 
recursos dispoñibles.  

O día 15 de xullo de 2025, esta institución contacta coa persoa promotora da reclamación, 
quen confirma que non está programada cita, que ante o estado da paciente acudiron a unha 
consulta privada onde lles confirmaron a necesidade de modificar o tratamento debido ao 
avance da enfermidade.  

ANÁLISE 

Á vista do contido do escrito de queixa, da documentación achegada pola persoa que 
promoveu este expediente e do que se manifesta no informe da administración, cómpre facer 
as seguintes consideracións: 

O artigo 5.2 da Lei galega 12/2013, de 9 de decembro, de garantías de prestacións sanitarias  
establece que o Servizo galego de Saúde co obxecto de fixar tempos máximos de acceso  ás 
súas prestacións, establecerá un sistema de clasificación en prioridades baseado en aspectos 
clínicos, funcionais e sociais do paciente, este sistema de prioridades condicionará o tempo 
de espera para as diferentes consultas e procedementos no ámbito da saúde. 

Na documentación aportada pola persoa promotora deste expediente constátase que a data 
idónea para que se lle realice a revisión no servizo de neuroloxía é no mes de abril de 2025, 
data indicada na última atención sanitaria nese servizo na que o facultativo indicou 
especificamente 6 meses como período recomendable para realizar o próximo control, tempo 
que debe guiar a programación da devandita cita pendente para control. O especialista é quen 
establece un prazo de revisión en atención á situación clínica da doente e o posible deterioro 
cognitivo que a súa enfermidade implica, e toda vez que a medicación pautada pode necesitar 
reaxustes en función desa evolución. Consideramos que, polo tanto, que a concreción da 
consulta debe procurar adecuarse a ese período.  

CONCLUSIÓN 

Por todo o sinalado ata agora considerase necesario, en aplicación do disposto no artigo 32.1 
da Lei 6/1984, do 5 de xuño, da Valedora do Pobo, facer chegar a ese órgano a seguinte 
recomendación: 



 

Que se poñan en marcha os mecanismos que sexan necesarios para que a programación 
das citas de revisión en atención especializada se realice respectando os tempos 
asignados polos profesionais sanitarios que as indican. 

Agradézolle de antemán a acollida ao manifestado nestas resolucións da Valedora do Pobo, e 
recórdolle a necesidade de que no prazo dun mes (art. 32.2), dea conta a esta Institución da 
aceptación da recomendación formulada, de ser o caso, e das medidas adoptadas para darlle 
efectividade, tamén se é o caso. 

Ademais, facémoslle saber que, en aplicación do principio de transparencia, a partir da 
semana seguinte á data na que se ditou a presente resolución, esta incluirase na páxina web 
da institución. 

Reciba un atento saúdo. 

Mª Dolores Fernández Galiño 
Valedora do Pobo (en funcións) 


